
lu tangeangeaku

lu tangeangeaku, madalamaku icubungu ki lingu si ngikauhivahiva,
ngipapelaela ku balaili pikai ki kidremedreme, ngipapelaela ku sipisipili
muhikaykaili, ngipapelaela ku kihagahagaili, ngipapelaela ku
kipakwalryalrili tubitubili, madalamaku ikay ki lingu, maicubungu idra
yakai ki lingu ka amaniyaku, apakimikimidri, macicava pahangithi,
apaaikikiyu, myaki amani kwadra makakadalame ka lamaali lamatalragi.

lu tangeangeaku, madalamaku salikaeaea ku kidremedreme kadruwa ku
wavangevange, isaseleba piya ku natwatuma iyali, anika wacicikipi
wakacyacia ki senate, anika wazeazega, anika waceceele ki hungu, anika
kyalalalra pasingi raziu ku senai, anika kiavaevange ku saki vaevaevanga ki
tingnau, anika siavava ki tinges, anika pangwa urugange, anika--, sana ka
kadalameli, sanaka thingaleli twatuma, ai dulruwaku ngisasingkai ngipapilri,
si iyadringi Kisupisupilri ku tataangeangeaneli.

lu tangeangeaku, madalamaku mulatadre, ngukakai ku yakai ku Irilria
ka kaelrea dwadavace, kilalra lu kahahiyau ku laadhadhame, takulasease,
aalalubai, siavava ceele ki alivaevaha takuaiavithi lu ngipapapalai
masasawlri, papubelenge papulebe, papuvanale papuvihi. yakai lu isadra

ibelenge ki bengelrai, yakai lu isadra ibelenge ki ubulu, yakai lu isadra ikay

ki daedae, matidalame, mati pusamalra. siavava swasulrape ku yababiyabila
ki kaelrea ka labengelrai, swabalri ku tasangulralrema, ceele ku
tangimiyanelini, lu kidringadhaku ku kadalameli, yakai lu pilutaku si
cingase pikai ki calringali, lukai cingase pikai ki isiyu. ku saseveha
wapiyuhu ngukakai ki Iringauli, palalrange uma ki Irabingili, ku
ngwakakaelrea ka langatu twapapalra ki saseveha mavavelevele myaki
waudulridulri, laisaseleba kathahihi kay kidremedremeli.

lu tangeangeaku, ai dulruwaku ikay ki iyali tangeangea ka taikaikaiya,
kidaili ki elreva, kidaili ki vangevanga, kahimuhu ku upunga, kahimuhu ku
sakuwalri, kahimuhu ku lisia, ngipapatahumaha ku sakiahagai, kadruwa ku
natikiyanenga ku sepela, aidulruwaku muelebe ki kidremedremeli si

putaluvayvai ku sakiahagaili.

